
Мэта: даць паняцце пра акалічнасць і яе ролю  ў саставе сказа.

Задачы: фарміраваць уменне ставіць пытанне ад выказніка да акалічнасці;

вучыць асэнсавана ўжываць акалічнасці ў простых развітых сказах у вусным і пісьмовым маўленні;

развіваць граматычны лад маўлення; 

выхоўваць любоў і павагу да Радзімы.
1. Арганізацыйны момант.
2.  Настаўнік на фоне музыкі і слайдаў з краявідамі Беларусі чытае ўрывак з верша  Ніла Гілевіча:
Паклон табе, мой беларускі краю !

Ты – мой, я – твой: ад роду і навек.

Я зноў і зноў да сэрца прыкладаю

Твой ліст дубовы – як чароўны лек.

За хлеб, што ем, за песні, што спяваю,

     За шчасце звацца іменем тваім -

Паклон табе, мой беларускі краю!

Ты – мой, я – твой: усюды і ва ўсім!

                                                                Ніл Гілевіч
Настаўнік:  Я хачу правесці вас па зямлі, якая для нас даражэйшая за ўсё. Якая яна, наша зямля? Як вы лічыце, рабяты, што ўваходзіць у паняцце Радзіма, з чым і з кім яна асацыіруецца асабіста для вас? (Адказы вучняў)
3. Паўтарэнне і замацаванне вывучанага матэрыялу
3.1 Узнаўленне тэарэтычных ведаў.  Праца з табліцай
Настаўнік: На папярэдніх уроках мы з вамі вывучалі галоўныя і даданыя члены сказа. Для таго, каб узнавіць, паўтарыць і паглыбіць веды па гэтых тэмах я прапаную вам працу з табліцай, якая змешчана на слайдзе і картках на вашых партах.
Заданне: Суаднясіце пачатак і канец сказаў з двух слупкоў. 
	1. Просты сказ – гэта сказ, у якім… 
2. Дзейнік - гэта галоўны член сказа, які …
3. Выказнік - гэта галоўны  член сказа, які …
4. Сказ, які складаецца толькі з галоўных членаў сказа …
5. Да даданых членаў сказа адносяцца …
6. Азначэнне - гэта даданы член сказа, які …
7. Сказ, у якім акрамя галоўных членаў сказа ёсць і даданыя …
8. Дапаўненне - гэта даданы член сказа, які …
	1. называецца неразвітым.
2. азначэнне,  дапаўненне.
3. адна граматычная аснова.
4. абазначае,  пра каго або пра што гаворыцца ў сказе, і адказвае на пытанні хто? што?

5. абазначае прымету прадмета і адказвае на пытанні які? чый?
6. абазначае прадмет і адказвае на пытанні ўскосных склонаў.

7. абазначае ,  што гаворыцца пра дзейнік, і адказвае на пытанні што рабіць? Хто ён такі? Ён ёсць што?
8. называецца развітым.


Настаўнік. Такім чынам,  мы з вамі аднавілі веды пра галоўныя члены сказа і 2 даданыя.  

       Паглядзіце ўважліва на табліцу: адзін даданы член адсутнічае.  А які? Для таго, каб адказаць на гэтае пытанне, я прапаную паслухаць лінгвістычную казку. (Тэкст дубліруецца на слайдзе).
Дружная сям’я

У цудоўнай краіне “Сінтаксіс” жыла вялікая і дружная сям’я.  Галоўнымі ў гэтай сям’і былі дзейнік і выказнік. Было ў іх нямнога-нямала - ажно трое дзяцей. Старэйшае дзіцятка любіла,  каб яго заўсёды хвалілі, песцілі, гаварылі яму прыемныя і ласкавыя словы, такія як  Добрае, Прыгожае,  Разумнае. Вы, напэўна, здагадаліся, як яго завуць? Правільна - азначэнне.

Наступнае дзіця расло вельмі адказным і гаспадарлівым, у яго заўсёды пыталіся: каго і за што мне пахваліць? Каму або чаму мне дапамагчы? Чым мне сёння карысным заняцца? Аб кім неабходна паклапаціцца? І звалі яго? … (дапаўненне)

У сям’і, дзе панавалі любоў і згода, на радасць бацьку і маці, расла дачушка-прыгажуня. Вылучалася яна сярод братоў сваёй дапытлівасцю, цікаўнасцю і мудрасцю. І таму яна пыталася: як?, дзе?, калі?, адкуль?, якім? чынам? Бацькі доўгі час разважалі,  якое імя ёй даць. Доўга-доўга спрачаліся і на сямейным сходзе было вырашана папрасіць дапамогі ў вас, паважаныя мае сябры. 
Настаўнік: Давайце бліжэй пазнаёмімся з гэтай сястрыцай, а для гэтага адкрываем §23. Як  называцца наш трэці даданы член сказа?  (акалічнасць).
Настаўнік: Паглядзіце яшчэ раз на тэму і падумайце: калі ласка, што чакае нас сёння на ўроку? (Вызначэнне мэты і задач урока).
Настаўнік: Я ўпэўнена, што наша падарожжа будзе захапляльным, таму што вы разумныя, працавітыя і старанныя.
3. Вывучэнне новага матэрыялу

Настаўнік: А для  таго, каб рэалізаваць  нашы задачы ўрока, мы адправімся ў ЛАБІРЫНТ

“А што гэта такое?” - запытаеце вы? (звяртаемся да тлумачальнага слоўніка). (Слайд).
Лабірынт - гэта вялікі будынак са складана арганізаванымі пераходамі ў Старажытнай Грэцыі.

Перш, чым мы адправімся ў далёкае падарожжа па ЛАБІРЫНЦЕ,  мне неабходна правесці з вамі інструктаж.
Інструктаж
Старажытнагрэцкаму герою Цязею выбрацца з лабірынта дапамагла нітка, якую яму дала Арыядна. З даўніх часоў выраз “нітка Арыядны” азначае - пуцяводная нітка. Нашай пуцяводнай ніткай для выхаду з лабірынта будуць вашы веды. Іх мы будзем замацоўваць на практычным матэрыяле “Мой чароўны беларускі край”.

Дэвіз нашага ўрока: “Свет асвятляецца сонцам, а чалавек - ведамі!”

На выхадзе з лабірынта вас чакаюць “9” і “10” як вышэйшая ўзнагарода за веды, уменні і навыкі.

Уважліва слухайце, удумліва чытайце,  натхнёна працуйце. У добры час!

На ўваходзе ў лабірынт вас чакае першая перашкода.  Праца з тэкстам на картках . (Слайд).                                                        
Зноў на радзіме

Нашу Беларусь называюць  зямлёю пад белымі крыламі.  І гэта таму, што на ёй шмат буслоў. Кожную восень буслы пакідаюць Беларусь. Яны л…цяць далёка, у цёплы… землі. Птушкам ця…ка і нават страшна праносіцца над марскімі прасторамі.  Але кожнай вясною буслы вяртаюцца назад, на радзіму. Яны папра…ляюць старыя гнёзды або будуюць новыя, выводзяць птушанят. І восенню зноў сем…і збіраюцца ў вырай, каб новаю вясною вярнуцца туды. Каля нашых людзей ім жывецца добра, спакойна і ўтульна.

Заданне: Выразна прачытайце тэкст. Вызначце яго тэму і асноўную думку. Устаўце прапушчаныя літары, растлумачце іх правапіс. (Праца з тэкстам у парах).
· Чаму нашу Беларусь называюць зямлёй пад белымі крыламі?

· Як буслы адчуваюць сябе на радзіме?
Настаўнік: Назавіце акалічнасці ў вашым тэксце. Пастаўце да іх пытанні.
Настаўнік: А зараз адкрыйце старонку 99, знайдзіце адказ на пытанне: які член сказа называецца акалічнасцю? 

Каментар настаўніка: А ці ведаеце вы, што раней за разбурэнне буслянкі вінаватых людзей каралі смерцю?

Падагульненне. Першую перашкоду мы адолелі і вызначылі, чым адрозніваецца акалічнасць ад іншых даданых членаў.
Перашкода 2. Праца з падручнікам. Практ. 170, другі абзац.                                                                                                                                                                          Спішыце. Падкрэсліце акалічнасці, запішыце да іх пытанні. Устаўце прапушчаныя літары. Зрабіце сінтаксічны разбор.
Праверка выкананага задання.(У залежнасці ад узроўню ведаў класа,  можна прапанаваць узаемаправерку, праверку ў “чацвёрках”).
Падагульненне.

 Асілілі мы з вамі і другую перашкоду – вось, якія вы ў мяне спраўныя: навучыліся вызначаць акалічнасці.
Хвілінка для адпачынку.
 А зараз я прапаную вам паслухаць непаўторныя гукі прыроды, якія можна пачуць толькі ў нашым краі. (Гучыць запіс “гукі прыроды”, на экране слайды з беларускімі  краявідамі)                                                                                                                                                                                                                                                                                                                                                                                                                                                                                                         
Перашкода 3. “Хто хутчэй?” 

Настаўнік: Наша беларуская зямля багатая і шчодрая на фальклор. На ўроках беларускай літаратуры мы з вамі разглядаем прыказкі, якія вучаць нас дабрыні, сяброўству, любові да роднай краіны.
Заданне: Закончыце прыказкі
· Няма смачнейшай вадзіцы, як з роднай … (крыніцы).
· Для ўсякай птушкі сваё гняздо … (міла).
· У сваім краі, як у … (раі).
· Усюды добра, а дома … (лепей).
 Настаўнік: Як вы бачыце: усе ўстаўленыя намі словы з‘яўляюцца акалічнасцямі. Таму прапаную вам яшчэ адно цікавае заданне.

Адкрыйце, калі ласка,  падручнік па беларускай літаратуры на старонцы  65 і знайдзіце 2 прыказкі, у якіх ёсць акалічнасці.
Настаўнік. І гэтая перашкода была пераадолена, дзякуючы вашай эрудыцыі, начытанасці.
Перашкода 4.  Работа з дэфармаваным сказам. Перастаўце словы так, каб атрымаўся сказ. Адшукайце акалічнасці, запішыце да іх пытанні, вызначце, якімі часцінамі мовы выражаны.
1 рад –  з, дрэва, вавёркі, на дрэва, пераскакваюць, сям-там. 

2 рад -  з вясны, шумяць, нёманскія, да восені, хвалі, а пад гарой. 
3 рад -  у небе, плыве, вячэрнім, маладзік, сумна, бледна-сіні. 
Праверце сябе. (Слайд).
Даведка:

1. Сям-там пераскакваюць з дрэва на дрэва вавёркі.

2. А пад гарой нёманскія хвалі з вясны да восені шумяць.

3. У небе вячэрнім сумна плыве бледна-сіні маладзік.
Настаўнік. Чацвёртую перашкоду мы вытрымалі, таму што святло ведаў і пазнання асвятляюць наш шлях. 
Перашкода 5. Слыхавы дыктант.
Настаўнік. Цяпер мы з вамі будзем вучыцца выхоўваць слыхавую памяць.
Заданне: на слых выпісаць акалічнасці з тым словам, ад якога мы ставім пытанне.
1. Ідуць дажджы днём і ноччу.
2. За полем падымаецца маладзенькі беразнячок.

3. Увесну, улетку, увосень і ўзімку - ніколі не моўкне ў пушчы птушыная песня.
Перашкода 6. “Не памыліся”. У кожным радзе слоў назавіце акалічнасці, складзіце з імі сказы (вусна)
1. Прыгажосць, прыгожы, прыгожа, упрыгожваць.

2. Шчыры, шчырасць, шчыра.

3. Добры, добра, дабрыня, дабрэць

Настаўнік. Малайцы! Не памыліліся і правільна знайшлі акалічнасці. Я ўжо бачу свет – яшчэ трошкі-трошкі, некалькі крокаў засталося да выхаду з лабірынта.
Перашкода 7. Інтэлектуальна-пазнавальная віктарына з мэтай папоўніць слоўнікавы запас пра Беларусь.
 - Якімі словамі можна назваць тое месца, дзе чалавек нарадзіўся і жыве? (Радзіма).
 - Назавіце нашу святую, якую здаўна шануюць як нябесную заступніцу беларускай зямлі, як асветніцу нашых продкаў.(Ефрасіння Полацкая)
 -  Сярод жывёл сімвалам Беларусі з’яўляецца? (Зубр)
· Каго называюць беларускім першадрукаром? (Францыска Скарыну).
· Якая птушка з’ўляецца сімвалам нашай краіны? (Бусел).
· Што называюць “беларускім морам”? (Возера Нарач)
Настаўнік: Успомніце ўрокі беларускай літаратуры. Адкуль, згодна з легендай, паходзіць назва славутага возера? (Легенда “Нарач”, у гонар смелай дзяўчыны – Найрыты).
Падвядзенне вынікаў і рэфлексія.
Дзякуючы вашым ведам пра акалічнасць, уменням іх прымяняць на практыцы, дзякуючы вытрымцы, працавітасці, настойлівасці, мы з вамі змаглі пераадолець усе перашкоды і цяжкасці. І выйшлі з лабірынта. Я лічу, што ўсе вы можаце даць поўную характарыстыку нашай
 гераіні-акалічнасці з казкі. А зробім мы гэта ў форме кластара, аснова якога змешчана на картках, што ляжаць у вас на партах. 

Выстаўленне  адзнак  з каментарыямі.

Настаўнік. Аналізуючы тое, якія адзнакі вы атрымалі, можна сказаць: 

“Якая справа, такая і слава”
Дамашняе заданне. §23, практ 171.
Заключнае слова настаўніка. (Гучыць запіс ігры на цымбалах).
Наказ-пажаданне вучням (запіс на слайдзе):
       Няхай жыве ў вашых сэрцах сёння і заўсёды Дабро, Міласэрнасць, Спагада, Шчырасць, Любоў, бо наша беларуская зямля з’яўляецца крыніцай духоўнага багацця і творчага натхнення! Дык давайце ж зробім так, каб наша Беларусь, наша Радзіма жыла і квітнела многія стагоддзі!
у сказе адносіцца да …





адказвае на пытанні …





падкрэслі-


ваецца …





звычайна выражаецца …





абазначае …





Акалічнасць як даданы член сказа








